ქართული პრესის მონიტორინგი

08.12.2017

სარჩევი: 

- 3 -რეზონანსი


- 3 -კვესელავა: პროცესები უარესობისკენ წავიდა - საბანკო სისტემა თავზე დააჯდა მთელ საქართველოს (რეზონანსი)


- 3 -პაატა გაფრინდაშვილი: ევროპელების ყური უნდა "გავაჩვიოთ", რომ ევროკავშირის წევრობაზე განაცხადს შევიტანთ (რეზონანსი)


- 4 -2 წელში საქართველომ ევროკავშირის წევრობა უნდა მოითხოვოს (რეზონანსი)


- 5 -წელს ტელეკომპანიებს რეკლამა 20%-ით შეუმცირდათ (რეზონანსი)


- 6 -საწვავის გაძვირება მოსალოდნელი არ არის - იმპორტიორი: უკვე აღარ არის შემდგომი ცვლილების აუცილებლობა (რეზონანსი)


- 6 -განმეორებითი ტექდათვალიერება უფასო იქნება  - მფლობელს შეეძლება, საკუთარი მანქანა ქვეყნის ნებისმიერ რეგიონსა თუ ქალაქში შეამოწმებინოს (რეზონანსი)


- 7 -თურქეთში ჩინურ სათამაშოებს ანადგურებენ, საქართველოში ჩუმად არიან - "აუცილებელია კანონი მომხმარებლების, კონკრეტულად კი ბავშვების, დასაცავად" (რეზონანსი)


- 7 -ტრამპის გადაწყვეტილების შემდეგ ახლო აღმოსავლეთში შეტაკებები უკვე დაიწყო (რეზონანსი)


- 7 -პუტინი ოლიმპიადის ბოიკოტით იმუქრება (რეზონანსი)


- 8 -2 შვილი - თანამედროვე დედების მაქსიმუმი (რეზონანსი)


- 8 -ახალი თაობა


- 8 -სოსო ცინცაძე: გახარიამ ნამდვილი ლიდერის თვისებები გამოავლინა (ახალი თაობა)


- 9 -პარლამენტი ახალი მანქანების შესაძენად 855 000 ლარს დახარჯავს (ახალი თაობა)


- 9 -„თბილისში საგზაო სამუშაოებს გატუზოს კომპანია შეასრულებს, ავარიულ კორპუსებს მალდინი მიხედავს“ - ნაციონალები თბილისის მერს კორუფციულ გარიგებაში ადანაშაულებენ (ახალი თაობა)


- 10 -„ქვემო ქართლის სკოლებში ვაჰაბიტები თავისუფლად შედიან“ - ნიკოლოზ მჟავანაძე: „უმაღლეს სასწავლებლებში ახალგაზრდებს სულიერად კლავენ“  (ახალი თაობა)


- 11 -ირმა ჭკადუა ზაზა ხატიაშვილის წინააღმდეგ - ირმა ჭკადუა: არ არის ლამაზი, ზაზა რომ ერთ კანდიდატს უჭერს მხარს - ზაზა ხატიაშვილი: ირმა ინადგურებს რეპუტაციას (ახალი თაობა)


- 11 -რა ზომებს მიიღებს ევროკავშირი უკრაინის წინააღმდეგ - (ახალი თაობა)




რეზონანსი 
კვესელავა: პროცესები უარესობისკენ წავიდა - საბანკო სისტემა თავზე დააჯდა მთელ საქართველოს (რეზონანსი) 
ავტ.: გვანცა ღვედაშვილი
ინტერვიუ იგორ კვესელავასთან 

იგორ კვესელავას განცხადებით, მთავრობის გადაყენება გამორიცხული არ არის, თუმცა, აქვე ხაზს უსვამს, რომ მსგავსი ჭორები გიორგი კვირიკაშვილის პრემიერად დანიშვნიდან რამდენიმე თვეში გაჩნდა და ამ დრომდე ჭორად რჩება. 

კვესელავას თქმით, მთავარი არა მთავრობის გადაყენება, არამედ შეცდომების გააზრებაა, რის გამოც ქვეყანაში მძიმე სოციალურ-ეკონომიკური მდგომარეობაა, საბანკო სისტემა კი „თავზე დააჯდა მთელ საქართველოს“. პოლიტოლოგი ფიქრობს, რომ ამ მდგომარეობის გათვალისწინებით, თავად უნდა მიიღოს მთავრობამ გადადგომის გადაწყვეტილება. 

„ჩვენი მიზანი არა მთავრობის გადაყენება, არამედ ის უფრო არის, რომ მთავრობა მიხვდეს, არსებული შედეგების გამო თავად მიიღოს მსგავსი გადაწყვეტილება და გადადგეს“, - აცხადებს კვესელავა. 

ანალიტიკოსი მთავრობის სტრუქტურულ ცვლილებებზეც საუბრობს და გარემოს დაცვის სამინისტროს სოფლის მეურნეობის სამინისტროსთან შერწყმას შეცდომას უწოდებს. მისი აზრით, უმჯობესი იქნება, თუკი სოფლის მეურნეობის სამინისტროს გაუქმება გადაწყდება, გარემოს დაცვას კი უფრო მეტი ყურადღება დაეთმობა. 

რესპონდენტი უკრაინაში მიმდინარე მოვლენებსაც აფასებს და მიხეილ სააკაშვილს ამერიკის სცენარის ნაწილად მიიჩნევს, თუმცა, დარწმუნებულია, რომ საქართველოს ექსპრეზიდენტი ამჟამად მხოლოდ იარაღადაა გამოყენებული და უკრაინელი ხალხი მას მთავრობის მეთაურად არ აირჩევს. 
პაატა გაფრინდაშვილი: ევროპელების ყური უნდა "გავაჩვიოთ", რომ ევროკავშირის წევრობაზე განაცხადს შევიტანთ (რეზონანსი) 
ავტ.: ეკატერინე ბასილაია

ინტერვიუ „საქართველოს რეფორმების ასოციაციის“ ხელმძღვანელ პაატა გაფრინდაშვილთან 

პაატა გაფრინდაშვილი მიიჩნევს, რომ საქართველომ ევროკავშირში გაწევრიანებაზე მუშაობას კიდევ უფრო მეტი დრო უნდა დაუთმოს და დაახლოებით 2019-2021 წლებში წევრობაზე განაცხადი შეიტანოს. მისი თქმით, „ევროპელების ყური უნდა გავაჩვიოთ, რომ წევრობაზე განაცხადს შევიტანთ“, მანამდე კი საქართველომ ასოცირების ხელშეკრულებით აღებული ვალდებულებების სრულად შესრულებაზე უნდა იმუშავოს. 
„ჩვენ არ უნდა "მოგვერიდოს" ევროკავშირისათვის იმის თქმა, რომ დიახ, ჩვენი სურვილია გაწევრიანება და ამ გზაზე ჩვენ კონკრეტულ მოქმედებებს ვიწყებთ... ამ მიზანს მიეხმარება საგზაო რუკაზე მუშაობის დაწყება. ეს მოემსახურება სხვადასხვა უწყებას შორის კოორდინაციის ამაღლებასაც. ამ საგზაო რუკაში თავი უნდა მოიყაროს ყველა შესაძლო ნაბიჯმა, მაგალითად, ასოცირების შეთანხმების შესრულებამ და ეს უნდა იყოს ერთიანი უწყებათაშორისი ხედვა, სტრატეგია და კონკრეტული სამოქმედო გეგმა, რამაც თავის დროზე, რამდენიმე წლის შემდეგ შეიძლება მიგვიყვანოს იმ მიზნამდე, რასაც ევროკავშირის წევრობა ჰქვია“, - აცხადებს გაფრინდაშვილი და დასძენს, რომ საგარეო საქმეთა სამინისტრო საგზაო რუკის მომზადებაზე მუშაობას იწყებს, რაც მისასალმებელია. 

2 წელში საქართველომ ევროკავშირის წევრობა უნდა მოითხოვოს (რეზონანსი) 
ავტ.: ეკატერინე ბასილაია

სტატიის თანახმად, პოლიტოლოგების ერთი ნაწილი ხელისუფლებას იმის გამო აკრიტიკებს, რომ ევროკავშირის წევრობაზე განაცხადი საქართველოს ამ დრომდე არ გაუკეთებია. 

პოლიტოლოგები თანხმდებიან, რომ უახლოეს წლებში ევროკავშირში გაწევრიანება რეალური არ არის, ხელისუფლების მიდგომას კი, რადგან არავინ მიგვიღებს ხვალ, ამიტომ განაცხადი საჭირო არ არის, მათი ერთი ნაწილი იზიარებს. ეს ნაწილი მიიჩნევს, რომ განაცხადის გაუაზრებლად და პოლიტიკური საფუძვლების მოუმზადებლად შეტანამ, შესაძლოა, განუსაზღვრელი ვადით გადადოს ან საერთოდ კითხვის ნიშნის ქვეშ დააყენოს საქართველოს ევროპული მომავალი.
"ევროპული კვლევების ცენტრის" ხელმძღვანელ კახა გოგოლაშვილის თქმით, წევრობაზე განაცხადის შეტანა ნაადრევია იმიტომ, რომ ნამდვილად ვიცით, უარს გვეტყვიან და "კონტექსტიდან ამოვარდნილები ვიქნებით", რაც "ჩვენს პერსპექტივაზე უარყოფითად იმოქმედებს."

ექსპერტთა მეორე ნაწილი მიიჩნევს, რომ განაცხადის შეტანა შესაძლებელია ბრიუსელიდან "ევროპული პერსპექტივის" აღიარების გარეშეც და ამით არაფერი შავდება, პირიქით, ევროკავშირი დაინახავს, რომ ჩვენი განცხადებები და მისწრაფება რეალურია.

მშვიდობის, დემოკრატიისა და განვითარების კავკასიური ინსტიტუტის თავმჯდომარე გია ნოდია ამბობს, რომ განაცხადზე შეზღუდვა არ არსებობს და ეს ქვეყანას არც არაფერს ავნებს, თუმცა არც რაიმეს მოუტანს და ეს მხოლოდ სიმბოლური ნაბიჯი იქნება. 

„საქართველოს რეფორმების ასოციაციაში“ ხელისუფლებას ევროკავშირთან ურთიერთობისთვის რეკომენდაციებს აძლევენ და აცხადებენ, რომ გაწევრიანებისთვის საქართველო მზად არ არის, თუმცა, ჩვენს ქვეყანას ე.წ. „შესაძლებლობების ფანჯარა“ ორ წელში ექნება და გონივრულად უნდა გამოიყენოს. 
წელს ტელეკომპანიებს რეკლამა 20%-ით შეუმცირდათ (რეზონანსი) 

ავტ.: თიკო ოსმანოვა

სტატიაში ნათქვამია, რომ ტელეკომპანიებში სარეკლამო და სპონსორებისგან შემოსულმა თანხამ იკლო. "რუსთავი 2"-ის გენერალური დირექტორის - ნიკა გვარამიას თქმით, მიმდინარე წელს ტელეკომპანიის სარეკლამო შემოსავალი დაახლოებით 20%-ით შემცირდა. არხის ხელმძღვანელები, ზოგადად, შემცირების ტენდენციაზე საუბრობენ და ანალოგიურ სურათს მომავალ წელსაც ელოდებიან. მათი თქმით, რეკლამისგან შემოსული თანხის კლება ეკონომიკური პრობლემებითა და 2015 წელს მიღებული საკანონმდებლო რეგულაციებითაა განპირობებული, რომლის თანხმადაც, რეკლამის ოდენობა საათში 12 წუთს არ უნდა აღემატებოდეს. 

„რეზონანსი“ „საერთაშორისო გამჭვირვალობა - საქართველოს“ კვლევასაც იშველიებს, სადაც ნათქვამია, რომ 2016 წელს ტელეკომპანიების სარეკლამო და სპონსორობიდან შემოსავალმა 83.7 მლნ.ლარი (35.3 მლნ. აშშ დოლარი) შეადგინა, რაც წინა წელს მიღებულ შემოსავალს დაახლოებით 10 მლნ. ლარით (3 მლნ. აშშ დოლარი) აღემატება. ლარში სარეკლამო შემოსავალი 14.5%-ით გაიზარდა, აშშ დოლარში კი - დაახლოებით 10%-ით.

საწვავის გაძვირება მოსალოდნელი არ არის - იმპორტიორი: უკვე აღარ არის შემდგომი ცვლილების აუცილებლობა (რეზონანსი) 
ავტ.: მარი ჩიტაია 

სტატიის თანახმად, უახლოეს პერიოდში საქართველოში საწვავი არ გაძვირდება. იმპორტიორების ნაწილს ფასის პროგნოზირება უჭირს, მაგრამ ნავთობპროდუქტების ბაზრებზე მიმდინარე ტენდენცია იძლევა ვარაუდის საფუძველს,  რომ მომდევნო რამდენიმე დღის განმავლობაში არსებული ფასი შენარჩუნდება. ამ ეტაპზე საწვავის ღირებულებაზე გავლენა ერთდროულად ორმა ფაქტორმა მოახდინა, როგორიცაა ფასების საერთაშორისო დინამიკა და ლარის კურსი.
განმეორებითი ტექდათვალიერება უფასო იქნება  - მფლობელს შეეძლება, საკუთარი მანქანა ქვეყნის ნებისმიერ რეგიონსა თუ ქალაქში შეამოწმებინოს (რეზონანსი) 
ავტ.: ნათია ლომიძე

2018 წლის იანვრიდან ავტოსატრანსპორტო საშუალებების პერიოდული ტექნიკური ინსპექტირება დაიწყება. დადგენილია შემოწმების ღირებულებაც და ის დეტალებიც, რაც ტექდათვალიერებას თან ახლავს. 

ავტოინსპექტირების დეტალებზე "რეზონანსს" ტრანსპორტისა და გზების ასოციაციის პრეზიდენტი დავით მესხიშვილი ესაუბრა. მისი ინფორმაციით, თუკი მძღოლს განმეორებითი ტექდათვალიერება დასჭირდა, მომსახურებას უფასოდ მიიღებს, ხოლო შემოწმების დროს რეგიონული ნიშნით დაყოფაც არ მოხდება. მძღოლები საქართველოში რეგისტრირებულ მანქანებს სურვილისამებრ ნებისმიერ რაიონში შეამოწმებენ, სადაც კი აკრედიტებული ცენტრი იმოქმედებს.

თურქეთში ჩინურ სათამაშოებს ანადგურებენ, საქართველოში ჩუმად არიან - "აუცილებელია კანონი მომხმარებლების, კონკრეტულად კი ბავშვების, დასაცავად" (რეზონანსი) 
ავტ.: ნათია ლომიძე

„რეზონანსის“ ცნობით, საქართველოში სათამაშოების ბაზარი ისევ უკონტროლოა. როგორც ბაზრობაზე, ასევე ძვირიან მაღაზიებში მომხმარებლები პროდუქციის ხარისხის პრობლემას უჩივიან. მავნე პროდუქციისგან თავის დასაცავად ქვეყანაში კანონი არ მუშაობს. აღსანიშნავია, რომ ჩინურ პროდუქციას უკვე ჩვენს მეზობელ ქვეყნებშიც კი კრძალავენ. სპეციალისტები მომხმარებლების უფლებების დასაცავად კანონის ამოქმედების აუცილებლობაზე საუბრობენ. 
ტრამპის გადაწყვეტილების შემდეგ ახლო აღმოსავლეთში შეტაკებები უკვე დაიწყო (რეზონანსი) 
ავტ.: ნინო ქეთელაური

აშშ-ის პრეზიდენტ დონალდ ტრამპმის მიერ ისრაელის დედაქალაქად იერუსალიმის აღიარებამ ისრაელის სამართალდამცველებსა და პალესტინელ ექსტრემისტებს შორის შეტაკებები გამოიწვია. მუსლიმების თქმით, გადაწყვეტილება "რეგიონისთვის ანთებულ ასანთს" და დიდი დაპირისპირების დასაწყისს ნიშნავს. ამის პარალელურად კი ისრაელი აშშ-ის მადლობას უხდის და საქართველოს მიღებული გადაწყვეტილების მხარდაჭერას სთხოვს.

რაც შეეხება ქართული მხარის პოზიციას, უმრავლესობის დეპუტატები აცხადებენ, რომ საქართველოს ხელისუფლება ქართველი ხალხის ინტერესებიდან გამომდინარე იმოქმედებს.

პუტინი ოლიმპიადის ბოიკოტით იმუქრება (რეზონანსი) 
ავტ.: ნინო ქეთელაური

საერთაშორისო ოლიმპიური კომიტეტის გადაწყვეტილებას, რომლის მიხედვითაც, რუსეთი, როგორც ქვეყანა, ზამთრის ოლიმპიადიდან მოხსნილია და მისი სპორტსმენები მხოლოდ ნეიტრალური დროშის ქვეშ შეძლებენ ასპარეზობას, რუსეთის პრეზიდენტი ვლადიმირ პუტინი პროვოკაციას უწოდებს და აცხადებს, რომ რუსეთი ასეთ თამაშებში მონაწილეობას არ მიიღებს.

ანალიტიკოსები კი ფიქრობენ, რომ ყველაფრის მიუხედავად, რუსმა სპორტსმენებმა ოლიმპიადაში მონაწილეობა უნდა მიიღონ  და მსოფლიოს რუსეთის სიძლიერე დაუმტკიცონ. 
2 შვილი - თანამედროვე დედების მაქსიმუმი (რეზონანსი) 
ავტ.: თამუნა მუკბანიანი

სტატიის თანახმად, ქართველი ახალგაზრდების დიდი ნაწილი 1 ან 2 შვილზე მეტის გაჩენაზე უარს ამბობს, ამის ძირითადი მიზეზი კი სოციალური და ეკონომიური მდგომარეობაა. საუკეთესო რეპროდუქციული ასაკი ქალებისთვის 20-35 წელია, როცა ორსულობა და მშობიარობა ნაკლები რისკით მიმდინარეობს. სწორედ ეს პერიოდია კარიერული წინსვლისა და განვითარებისათვისაც ცხოვრების საუკეთესო მონაკვეთი. ამიტომაც თანამედროვე საქართველოში ტენდენცია შეიცვალა და მრავალშვილიანობაზე უარს ბევრი ოჯახი ამბობს.

ახალი თაობა 

სოსო ცინცაძე: გახარიამ ნამდვილი ლიდერის თვისებები გამოავლინა (ახალი თაობა) 

ავტ.: ნათია ხურცილავა 

ინტერვიუ სოსო ცინცაძესთან 

ჟურნალისტის კითხვაზე  - არის თუ არა გიორგი გახარია კახა კალაძის საპირწონედ დანიშნული კადრი, სოსო ცინცაძე პასუხობს, რომ თუკი ქართულ პოლიტიკაში კონკურენცია გაიზრდება, ეს მხოლოდ მისასალმებელია, რადგან ამ შემთხვევაში თბილისის მერსა და შს მინისტრს უფრო მეტი საქმის კეთების სურვილი ექნებათ. პოლიტოლოგი არ გამორიცხავს, რომ სამომავლოდ გახარიამ და კალაძემ პრემიერობისთვის იბრძოლონ. მისი აზრით, ეს სცენარი სავსებით რეალურია, რადგან ორივე მათგანმა ლიდერის თვისებები გამოავლინა. – „ჩვენ უკვე ვხედავთ კალაძის გადაწყვეტილებებს, რომლებიც მხოლოდ ქებას იმსახურებს და ასევე, ეს ბოლო დღეებია გამოჩნდა გახარიას ინიციატივები, გადაწყვეტილებები, როგორც შინაგან საქმეთა მინისტრის, რაც მხოლოდ ქებას იმსახურებს“, - აცხადებს ცინცაძე და დასძენს, რომ ადამიანები, რომლებიც ერთპიროვნულ გადაწყვეტილებებს იღებენ და საკუთარ თავს სამსჯავროზე აყენებენ, კლანურ მმართველობაში არ ერევიან. 
ცინცაძე ხაზს უსვამს, რომ მიუღებელია საკუთარი თანაგუნდელის შეცდომებზე თვალის დახუჭვა. მისი თქმით, ამ პრინციპით დემოკრატიული სახელმწიფო არ შენდება და ასეთი მიდგომა ქურდული სამყაროსთვისაა დამახასიათებელი. 

პარლამენტი ახალი მანქანების შესაძენად 855 000 ლარს დახარჯავს (ახალი თაობა) 

ავტ.: შორენა მარსაგიშვილი

ჟურნალისტი წერს, რომ „ქართული ოცნება“ ყოველ წელს საუბრობს ქამრების შემოჭერაზე, თუმცა, საბოლოოდ ეს ყველაფერი ხალხისთვის ყულფის შემოჭერით მთავრდება. 

„ახალი თაობის“ ცნობით, დეპუტატებმა ხელფასის გაზრდის მოთხოვნა არ იკმარეს და ამჯერად საკანონმდებლო ორგანომ ახალი მანქანების შესაძენად გამოაცხადა ტენდერი. როგორც სატანდერო განაცხადიდან ხდება ცნობილი, პარლამენტი „სედანის“ მარკის 19 ავტომობილის შეძენას 855 000 ლარად გეგმავს. 
„თბილისში საგზაო სამუშაოებს გატუზოს კომპანია შეასრულებს, ავარიულ კორპუსებს მალდინი მიხედავს“ - ნაციონალები თბილისის მერს კორუფციულ გარიგებაში ადანაშაულებენ (ახალი თაობა) 

ავტ.: შორენა მარსაგიშვილი 

„ნაციონალური მოძრაობის“ წევრი ლევან ხაბეიშვილი კახა კალაძეს კორუფციულ გარიგებებში ადანაშაულებს. მისი ინფორმაციით, თბილისის მერიამ საახალწლო განათებები შეისყიდა იტალიური კომპანიისგან, რომელსაც საბანკო ანგარიშები მილანში აქვს გახსნილი. ხაბეიშვილის განცხადებით, გასაკვირი არ იქნება თუკი კახა კალაძე სამომავლოდ საგზაო სამუშაოებს გატუზოს კომპანიას შეასრულებინებს, ავარიულ კორპუსებს კი მალდინი მიხედავს. 

ბრალდებებს კახა კალაძე გამოეხმაურა და განმარტა, რომ ხელშეკრულება ჯერ კიდევ დავით ნარმანიას მერობის პერიოდში გაფორმდა და არჩევანი გაკეთდა კომპანიაზე, რომელმაც გასულ წელს საახალწლო ილუმინაციებით ლონდონი გაალამაზა. 

თბილისის მერის განმარტება არადამაჯერებელი აღმოჩნდა ლევან ხაბეიშვილისთვის, რომლის თქმითაც, „ფაციფუცა დავით ნარმანიას“ მილანთან კავშირები არ აქვს და ადვილი მისახვედრია, თუ ვინ მოძებნა აღნიშნული კომპანია. ლევან ხაბეიშვილი კახა კალაძეს მოუწოდებს ლონდონს მხოლოდ განათებებითა და სილამაზით ნუ შეადარებს თბილისს და კოლეგებს ბიურკორატიული ხარჯების შემცირებაშიც მიბაძოს. 
სტატიაში ხაზგასმულია, რომ კახა კალაძემ ჟურნალისტებთან საუბრისას ლევან ხაბეიშვილი ვერ გაიხსენა და იკითხა - „ხაბეიშვილი რომელია, მერიასთან წნევამ რომ აუწია?“ - საპასუხოდ კი „ნაციონალური მოძრაობის წევრმა შეახსენა, რომ ის არის, ვინც მისი ცოლის ძმა უდიპლომობის გამო სამსახურიდან გაათავისუფლებინა, ყოფილ მერს, დავით ნარმანიას კი კორუფციაში მუდმივად ამხელდა. 

„ქვემო ქართლის სკოლებში ვაჰაბიტები თავისუფლად შედიან“ - ნიკოლოზ მჟავანაძე: „უმაღლეს სასწავლებლებში ახალგაზრდებს სულიერად კლავენ“  (ახალი თაობა) 
ავტ.: შორენა მარსაგიშვილი 
ინტერვიუ ნიკოლოზ მჟავანაძესთან 

ნიკოლოზ მჟავანაძე სკოლებში თეოლოგიის გაკვეთილების აღდგენის აუცილებლობაზე საუბრობს და აცხადებს, რომ მოზარდების სულიერი განადგურების პროცესი მიდის. მისი თქმით, ფსევდოლიბერალები ყველაფერს აკეთებენ იმისთვის, რომ მართლმადიდებელ სასულიერო პირებს სკოლასთან კავშირი არ ჰქონდეთ, ამ დროს კი ქვემო ქართლის სკოლებში ვაჰაბიტები თავისუფლად შედიან და ახალგაზრდებს იდეოლოგიურად ამუშავებენ. 
მჟავანაძე მიიჩნევს, რომ სამართალდამცველების გააქტიურება და სკოლებთან პატრულირება ძალადობას ვერ აღმოფხვრის და სისხლიანი გარჩევები სხვა ტერიტორიაზე გადაინაცვლებს. 
ირმა ჭკადუა ზაზა ხატიაშვილის წინააღმდეგ - ირმა ჭკადუა: არ არის ლამაზი, ზაზა რომ ერთ კანდიდატს უჭერს მხარს - ზაზა ხატიაშვილი: ირმა ინადგურებს რეპუტაციას (ახალი თაობა) 

ავტ.: ნონა ცაბაძე

ირმა ჭკადუა ზაზა ხატიაშვილს „ადვოკატთა ასოციაციის“ თავმჯდომარის არჩევნებში დავით ასათიანის კანდიდატურის ლობირებაში ადანაშაულებს. ჭკადუას თქმით, მართალია ხატიაშვილს კონკრეტული პირის მიმართ სიმპატიისა და მხარდაჭერის გამოხატვის უფლება აქვს, თუმცა, ეს ყველაფერი ზღვარს არ უნდა სცდებოდეს და კანდიდატებს არათანაბარ პირობებში არ უნდა აყენებდეს. 
„ადვოკატთა ასოციაციის“ თავმჯდომარეობის კანდიდატი მინიშნებას აკეთებს, რომ დავით ასათიანი მხარდამჭერების მოსყიდვითაა დაკავებული, იყენებს ადმინისტრაციულ რესურსს და ადვოკატებს რესტორნებში ეპატიჟება. 

ბრალდებებს ზაზა ხატიაშვილი აბსურდულს უწოდებს და ამბობს, რომ ირმა ჭკადუა, როგორც ჩანს, რომელიმე კანდიდატის სასარგებლოდ გააქტიურდა. მისი თქმით, ჭკადუას საარჩევნო კამპანია არ უწარმოებია და მხოლოდ 10 დღის წინ დააყენა საკუთარი კანდიდატურა, რის გამოც ის არჩევნებში მაქსიმუმ 50 ხმას მოაგროვებს და საკუთარ რეპუტაციას დიდ ზიანს მიაყენებს. 

რა ზომებს მიიღებს ევროკავშირი უკრაინის წინააღმდეგ - (ახალი თაობა) 
ავტ.: მარიამ მჭედლიშვილი 

სტატიაში ნათქვამია, რომ ევროკავშირი უკრაინაში გამეფებულ კორუფციაზე ყურადღებას სულ უფრო მეტად ამახვილებს და ანტიკორუფციული ორგანოების უმოქმედობაზე აკეთებს აქცენტს. ანგარიშში, რომელიც ცოტა ხნის წინ გამოქვეყნდა, ხაზგასმულია, რომ უკრაინის ევროპულ თანამეგობრობასთან ინტეგრაცია შესაძლებელია მხოლოდ მაშინ, თუ  ქვეყანაში ეფექტურად ებრძვიან კორუფციას. 

- 14 -

